
27. Wenn E.G. im landen lager gelegen ist, und der Arm wil müde werden, zulezt ligen E.G. wie jeztgemelt, auch recht von der Gesichte, daß E.G. spiz recht ein wening nach seiner rechten seiten gehet, so denckt derselbe, er wolle E.G. mit dem stoß ereilen uff E.G. zu, kömpt er aber mit vollfömlichen stoß, so tretten E.G: uff die 3 und stossen auch hinden uff ihn nein, was er suchet. Wollens aber E.G. nich thun, unnd wollen ihm den stoß nit nacheilen, so tretten E.G. nur zurück uff die 5 und versezen seinen stich, tretten wieder in vollkömlichen stich, unnd hawen zu, wie der Tritt gehet.

